
vátryggingafélagið X v/ slysatryggingar launþega.

Ágreiningur um greiðslu ferðakostnaðar í tengslum við framkvæmd örorkumats.

Gögn.
132. Málskot, móttekið 19.7.2011, ásamt fylgigögnum.
133. Bréf X, dags 27.7.2011, ásamt fylgigögnum.

Málsatvik.
M slasaðist í vinnuslysi hinn 27.10.2008, en hann hlaut brotáverka á fjórða 
miðhandarbeini hægri handar.  Matsfundur í tengslum við örorkumat fór fram á 
læknastofu hér í Reykjavík hinn 12.11.2010.  M er pólskur að þjóðerni en svo virðist 
samkvæmt gögnum málsins að M hafi flogið hingað til Íslands frá Frakklandi til að 
mæta á matsfundinn.  Á grundvelli örorkumatsins krafðist M bóta úr slysatryggingu 
launþega sem vinnuveitandi hans hafði keypt hjá vátryggingafélaginu X.  Hinn 
1.12.2010 mun tjónið hafa verið gert upp úr slysatryggingunni, en X hafnaði hins vegar 
greiðslu á ferðakostnaði M hingað til lands í tengslum við örorkumatsgerðina.

Álit.
Í máli þessu er krafist viðurkenningar á greiðslu ferðakostnaðar úr slysatryggingu 
launþega.  M er rétthafi bóta úr vátryggingunni á grundvelli þess vátryggingarsamnings 
sem í gildi var á slysdegi milli X og vinnuveitanda M.  Bætur eru ákveðnar samkvæmt 
þeim vátryggingarskilmálum sem um vátrygginguna gilda.  Í gr. 5.4 í 1. kafla í 
skilmálum vátryggingarinnar segir svo, orðrétt:  „Við uppgjör tjóns skal vátryggður 
veita félaginu upplýsingar og afhenda gögn sem hann hefur aðgang að og félagið þarf til 
þess að meta ábyrgð sína og greiða bætur.  Félaginu er heimilt að láta trúnaðarlækni sinn 
skoða vátryggða, svo og afla sér upplýsinga um fyrra heilsufar vátryggðs.  Félagið 
greiðir nauðsynleg læknisvottorð.“  Í skilmálunum virðist öðrum ákvæðum ekki vera til 
að dreifa um þátttöku félagsins í kostnaði við öflun gagna í tengslum við ákvörðun bóta 
úr vátryggingunni og uppgjör þeirra.  Þá verður X ekki krafið um greiðslu hins 
umdeilda ferðakostnaðar á grundvelli reglna skaðabótaréttarins, enda er hvorki um 
skaðabótaábyrgð né skaðabótakröfu að tefla gagnvart X.  Að þessu virtu fæst umræddur 
ferðakostnaður ekki greiddur úr slysatryggingu launþega hjá X.

Niðurstaða.
M á ekki rétt á greiðslu ferðakostnaðar úr slysatryggingu launþega hjá X.

Reykjavík,  23. ágúst 2011.

Rúnar Guðmundsson hdl.

